
Shakespeare Destilado. Xesús Constela

Xesús Constela revelouse no panorama das letras 
galegas con As humanas proporcións, (2003) un 
libro de relatos que lle valeu o Torrente Ballester e 
que amosaba o talento dun escritor que fundía no 
seu estilo unha imaxinación desbordante e unha 
técnica depurada. Libro das alquimias (2007), 
dirixido ao lectores novos, confirmou que Constela 
non transitaba polos vieros da compracencia senón 
por esa dimensión que se estende ao outro lado 
e que moi poucos chegan, mesmo, a intuír. O seu 
regreso á novela de adultos titúlase Shakespeare 
destilado, editouna Galaxia e con ela gañou o García 
Barros. Ironía e humor son os dous ingredientes 
sobre os que constrúe esta narración en primeira 
persoa –Willy, chámase o personaxe, bebedor 
ansioso e construtor obsesionado de maquetas– 
cunha forte impronta coloquial, fluída na súa lectura 
e envolvente na espiral continua das súas historias, 
enlazadas polos sonetos de Shakespeare. Mestra 
no ritmo, habilidosa na súa trama, sorprendente 
no desenlace e, sobre todo, moi divertida, a novela 
devólvenos o sabor agridoce da intelixencia.

O globo de Shakespeare. Jaureguizar

A Santiago Jaureguizar gústalle armar polémica, 
algo que con frecuencia consegue a través do seu 
blog Cabaret Voltaire. A súa xa longa traxectoria  
–deuse a coñecer no 1995 coas narracións Fridom 
spik, ás que lle seguiron títulos como Comendo 
espaguetis diante da televisión (1998) ou Casa 
Skylab (2003), que lle valeu o Premio Xerais– foino 
levando cara a unha novela marcada polas tramas 
de intriga e, sen dúbida, a súa recente O globo de 
Shakespeare (editada por Xerais e Premio Terras de 
Melide) marca un significativo avance nese proceso 
de exercicio formal. Articulada arredor das obras do 
dramaturgo británico, con personaxes debuxados 
mediante poderosas pinceladas expresivas, liñas 
argumentais que van e veñen polo labirinto do 
tempo, Jaureguizar (Bilbao, 1965) crea unha novela 
de aparente sinxeleza aínda que, nas entreliñas, 
poda adiviñarse que o discurso do escritor vai máis 
alá, cunha reflexión aberta sobre o espectáculo pero 
tamén sobre a propia materia literaria, que é a que 
constrúe, de arriba a abaixo, esta novela de nostalxia 
británica con paisaxe de Ribadeo ao fondo.

Memoria de cidades sen luz. I. L. Silva

A Coruña é a cidade da que parte Inma López Silva 
na apaixonada viaxe de Memoria de cidades sen luz 
(Galaxia),  unha novela que lle valeu o Premio Blanco 
Amor e que a ela a converte nunha das narradoras 
máis maduras e versátiles do panorama actual. 
Autora de títulos que xa apuntaban a súa pericia 
para desenvolver historias que se moven entre a 
dimensión da pescuda íntima e a fabulación –Neve 
en abril (2005) ou Concubinas (2002)–, Silva ofrece  
unha novela de itinerancia, de exiliados, por onde 
aparecen personaxes históricos reais e personaxes 
de invención literaria. Desde A Coruña a Nova York, 
á procura sempre dunha liberdade e dun amor que 
lle esvara ao protagonista das mans. O desterro e o 
exilio, a memoria e as perspectivas de futuro trazan 
o corazón dunha obra en primeira persoa que se 
pode ler como unha intriga de múltiples brazos, pero 
tamén como unha indagación nun tempo e nunha 
época que, dalgún xeito, segue a marcar as nosas 
vidas. 


